
Ed. 174. Frumvarp til laga [93. mál]
um ráðstafanir til að draga úr kostnaði við rekstur ríkisins.

(Lagt fyrir Alþingi á 77. löggjafarþingi, 1957.)

1. gr.
Eigi má fjölga starfsliði við ríkisstofnanir eða annars staðar í rfkisrekstrinurn,

nema leitað hafi verið tillagna trúnaðarmanna þeirra, er um ræðir í 3. gr. Enn fremur
er ráðherra eða forstöðumanni stofnunar óheimilt að ráða í stöðu, sem losnar, nema
leitað hafi verið tillagna með sama hætti og greinir hér á undan.

Þetta gildir þó eigi um stöður, sem ákveðnar eru með lögum, né faglærða iðn-
aðarmenn og verkamenn, sem laun taka samkvæmt sérstökum kjarasamningum.

2. gr.
Enga nyja ríkisstofnun má setja á fót, nema með lögum, og skal um starfs-

mannafjölda leita tillagna með sama hætti og segir í 4. gr., að svo miklu leyti sem
lög um stofnunina geyma eigi fyrirmæli um mannahald.

3. gr.
Ráðuneytisstjórinn í fjármálaráðuneytinu, einn maður tilnefndur af fjárveit-

inganefnd Alþingis til eins árs í senn og einn maður tilnefndur af ríkisstjórninni í
heild til jafnlangs tíma skulu gera tillögur um hagfelldari vinnubrögð í ríkisstofn-
ununum til að spara manna hald og annan reksturskostnað.

Varamann fyrir ráðuneytisstjórann í fjármálaráðuneytinu tilnefnir fjármála-
ráðherra, en fjárveitinganefnd og ríkisstjórnin í heild, hvor fyrir sig, sinn fulltrúa.

4. gr.
Nú kemur fram ósk um fjölgun starfsmanna við ríkisstofnun eða ráðningu í

lausa stöðu, og skal þá hlutaðeigandi ráðuneyti senda beiðnina til trúnaðarmanna
þeirra, sem um getur í 3. gr. Er skipun, ráðning eða setning í stöðuna ógild þar til
tillögur þeirra hafa borizt. Tillaga skal gerð eigi síðar en hálfum mánuði eftir að
erindi barst, nema hlutaðeigandi ráðherra samþykki lengri frest. Telji ráðherra eigi
fært að fara að tillögunum, er hann eigi við þær bundinn, en skal þá senda fjár-
veitinganefnd Alþingis rökstudda greinargerð.



5. gr.
Nú vill stofnun, er lög þessi taka til, auka við húsnæði sitt, kaupa bifreið eða

gera aðrar ráðstafanir, sem auka verulega reksturskostnað stofnunarinnar, og skal
þá með fara á sama hátt og segir í 4. gr. um fjölgun starfsliðs.

6. gr.
Skylt er hlutaðeigandi ráðuneytum og stofnunum að láta trúnaðarmönnum þeim,

er um ræðir í 3. gr., í té allar nauðsynlegar upplýsingar.

7. gr.
Fjármálaráðherra setur með reglugerð nánari fyrirmæli um framkvæmd þess-

ara laga.
8. gr.

Lög þessi öðlast þegar gildi.

Athugasemdir við lagafrumvarp þetta.

Það er stórfellt vandamál, hvernig ríkið á að halda uppi þeirri þjónustu, sem
þjóðin vill af því krefjast, án þess að kostnaðurinn vaxi gjörsamlega yfir höfuð.
Areiðanlega eru þessi mál óvíða jafnerfið viðfangs og hér. Þjóðin er mjög fámenn
og býr í tiltölulega stóru landi. Kostnaður er því gífurlegur á mann við margvís-
legar framkvæmdir, sem nauðsynlegar eru taldar, til þess að menn búi við viðun-
andi skilyrði. En þjóðin vill búa menningar- og nýtizkubúskap í öllum greinum.

Kröfur um fjárframlög af ríkisins hendi munu jafnvel meiri hér en nokkurs
staðar annars staðar. Bæjarfélög og sveitarfélög eru hér á landi flest óvenju fámenn
og eiga afar erfitt með að standa í stórræðum fjárhagslega. Af þessu leiðir, að
gerðar eru kröfur til þess hér, að ríkið standi undir margvíslegum kostnaði, sem
annars staðar er borinn af bæjar- og sveitarfélögum. A þetta við um kennslumál
t. d. og marga aðra mjög þýðingarmikla málefnaþætti.

Undanfarið hefur sífellt sótt í það horf, að ríkissjóði hafa verið bundnir þyngri
og þyngri baggar með löggjöf frá Alþingi. Mjög mikill meiri hluti ríkisútgjaldanna
er lögboðinn.

Hinn beini kostnaður við sjálfa ríkisstarfræksluna er á hinn bóginn mjög mikill
minni hluti ríkísútgjaldanna. Þannig er beinn starfrækslukostnaður ríkísíns, að
vísu í nokkuð þröngri merkingu, og þá tekinn með kostnaður við Alþingi, Stjórnar-
ráð, utanríkismál, opinbert eftirlit og innheimtu skatta og tolla, 6.2% af ríkisútgjöld-
unum samkvæmt fjárlagafrumvarpi því, sem nú liggur fyrir Alþingi.

Þótt þessu sé þannig farið, nemur ólögboðinn starfrækslukostnaður ríkisins
samt sem áður mjög háum fjárhæðum og skiptir því verulega fyrir alþjóð, hversu
til tekst að halda honum í skefjum. Eru sífellt gerðar atrennur til þess að hamla á
móti vexti þessa kostnaðar. Stendur sú orrahríð auðvitað látlaust alla tíð í ráðu-
neytunum, þar sem ýmist er sótt eða varizt, en margoft hafa einnig verið gerðar
sóknarletur í sparnaðarskyni og þá eigi ósjaldan verið settar á laggirnar sparnaðar-
nefndir, ýmist kosnar af Alþingi eða skipaðar af ríkisstjórn.

Fjarri fer, að því skuli haldið fram, að störf þessara sparnaðarnefnda hafi til
einskis orðið. Nefndirnar hafa oft kynnt sér marga þætti í þjóðarbúskapnum og
gefið ýmsar gagnlegar bendingar. En það hefur verið sameiginlegt einkenni á störf-
um allra þessara nefnda, að þær hafa mjög orðið að láta sér nægja að gefa bend-
ingar fremur en að gera ákveðnar rökstuddar tillögur. Hafa nefndirnar ósjaldan
tekið fram, að þær teldu sig ekki hafa aðstöðu til þess að kynna sér svo ýtarlega
einstök atriði varðandi rekstur stofnana og skrifstofa, að þær treystu sér til að
dæma um, hvort þar væri hægt að koma við sparnaði, t. d. um mannahald, húsnæði,
bifreiðaafnot o. s. frv., o. s. frv.



Er þetta ekki óeðlilegt, þar sem það mun sanni næst varðandi slík atriði, sem
þó eru oft þýðingarmikil, þegar um er að ræða að gera sér grein fyrir því, hvort
sparnaði verði við komið eða ekki, og þá ekki sízt, hvort sparnaði verði við komið,
án þess að fella niður þjónustu, sem þegnarnir hafa notið, að sparnaðarnefndir.
sem starfa stuttan tíma, eiga mjög óhægt um vik að kynnast málum svo nákvæm-
lega, að þær geti fellt dóma.

Oft hefur verið um það rætt með hverjum hætti væri unnt að skapa aukið að-
hald um sparnað í ríkisbúskapnum, og hefur komið til orða að stofna eins konar
ráðsmanns embætti til eftirlits í þessu skyni. Úr því hefur þó ekki orðið og er það
vegna þess, að menn hafa óttazt, að fastskipaður embættismaður í því starfi mundi
ekki, þegar til lengdar lætur, verða það aðhald, sem sumir hafa vonazt eftir.
Í 22. gr. fjárlaga hefur nú æði lengi verið það ákvæði, að ríkisstjórninni væri

heimilt að ákveða, að fjölgun starfsmanna ríkisins og ríkisstofnana skuli vera háð
samþykki fjármálaráðherra, þar til sett verði lög um ráðstafanir til að draga úr
kostnaði við opinberan rekstur.

Af og til hefur verið ætlunin að framkvæma þessa heimildargrein, en það hefur
jafnan farið út um þúfur á þann hátt, að einstök ráðuneyti og stofnanir hafa farið
sínu fram þrátt fyrir það og fjármálaráðuneytið enga aðstöðu haft til þess að spyrna
fótum við, m. a. vegna þess, að ráðningar hafa verið fullkomlega gildar, þótt fjár-
málaráðuneytið hafi eigi um þær fjallað.

Nú undanfarið hefur verið athugað gaumgæfilega, hvað hyggilegt mundi að
gera til þess að skapa meira aðhald í ríkisrekstrinum en verið hefur.

Hefur orðið ofan á að gera þá tillögu til nýrrar löggjafar um þetta efni, sem í
frumvarpi þessu felst. Þar er ekki gert ráð fyrir sparnaðarnefnd, sem sitji stuttan
tíma, enda þótt auðvitað væri hvenær sem er hægt að skipa slíka nefnd, þrátt fyrir
ákvæði frv. Þar er heldur ekki gert ráð fyrir því að skipa fastan embættismann til
eftirlits í þessu efni.

Á hinn bóginn er gert ráð fyrir að fela sérstökum trúnaðarmönnum aðhald og
eftirlit í þessu sambandi. Einum embættismanni, einum manni skipuðum af ríkis-
stjórninni og einum manni tilnefndum af fjárveitinganefnd Alþingis. Er hlutverk
þeirra, eins og segir í frv., að gera tillögur um aðhald og sparnað í ríkisrekstrinum,
og gert er óheimilt að stofna til nýrrar stöðu nokkurs staðar í ríkisrekstrinum, nema
málið hafi verið borið undir þá, og ráðning eða skipun gerð ógild, ef ekki hefur
verið farið eftir þessu ákvæði. Valdið til ákvörðunar í þessu efni er að sjálfsögðu
hjá hlutaðeigandi ráðherra, en ef hann fer ekki eftir tillögum trúnaðarmannanna.
þá er honum skylt að gera fjárveitinganefnd Alþingis grein fyrir því, af hverju hann
fór ekki eftir tillögum þeirra.

Gert er ráð fyrir, að þessir trúnaðarmenn fjalli ekki aðeins um starfsmanna-
fjölda og veiti aðhald í því efni, heldur er einnig stungið upp á því, að undir þá
skuli bera allar ráðstafanir, sem verulegum kostnaðarauka geta valdið, svo sem aukn-
ingu húsnæðis, bifreiðakaup o. fl., sem lýtur að starfrækslunni.

Með þessu móti er ætlazt til að saman geti farið, að meðal trúnaðarmanna í
þessum efnum sé jafnan einhver, sem hefur nákvæma þekkingu á ríkisstarfræksl-
unni (ráðuneytisstjórinn), en jafnframt aðrir, sem eru sérstaklega tilnefndir fyrir
styttri tímabil í senn og ættu að tryggja það, að fleiri sjónarmið en embættismann-
anna einna komi þarna til greina.


